
31 yanvar 2021-ci il, bazar2
İdarələrarası Mərkəzdə  
“Enerji təminatı məsələləri” üzrə 
İşçi Qrupunun iclası keçirilib

Azərbaycan Respublikasının Prezidenti 
İlham Əliyev 2020-ci ilin yekunlarına həsr 
olunmuş müşavirədə işğaldan azad olunmuş 
ərazilərdə “Yaşıl enerji” konsepsiyasının 
tətbiqi, enerji infrastrukturunun bərpası və 
yenidən qurulması ilə bağlı konkret vəzifələr 
müəyyən edib, zəruri tapşırıqlar verib. 
Dövlətimizin başçısının tapşırığı rəhbər tutu-
laraq, İdarələrarası Mərkəzdə “Enerji təminatı 
məsələləri” İşçi Qrupu yaradılıb. 

AZƏRTAC xəbər verir ki, bu istiqamətdə 
İdarələrarası Əlaqələndirmə Mərkəzinin 
rəhbəri, Azərbaycan Respublikası Prezi-
dentinin köməkçisi, Prezident Administrasi-
yasının xarici siyasət məsələləri şöbəsinin 
müdiri Hikmət Hacıyev, energetika naziri 
Pərviz Şahbazov, SOCAR-ın prezidenti 
Rövnəq Abdullayev, “Azərişıq” Açıq Səhmdar 

Cəmiyyətinin sədri Vüqar Əhmədov, 
“Azəriqaz” İctimai Birliyinin Baş direkto-
ru Ruslan Əliyev, “Azərsu” Açıq Səhmdar 
Cəmiyyətinin sədri Qorxmaz Hüseynov, “Me-
liorasiya və Su Təsərrüfatı” Açıq Səhmdar 
Cəmiyyətinin sədri Əhməd Əhmədzadə və 
digər aidiyyəti qurumların nümayəndələrinin 
iştirakı ilə İşçi Qrupunun iclası keçirilib. 

Tədbirdə bu sahədə fəaliyyət göstərən 
qurumların işğaldan azad olunmuş ərazilərdə 
birgə koordinasiya olunmuş fəaliyyətinin 
təmin edilməsi, yaşıl enerji zonasının ya-
radılması məqsədilə bərpa olunan enerji 
mənbələrindən istifadə, ekoloji normaların 
gözlənilməsi və sair məsələlər müzakirə 
edilib, görüləcək işlər və atılacaq addımlar 
ətrafında fikir mübadiləsi aparılıb. 

İşğaldan azad edilmiş ərazilərdə sosial-iqtisadi, humanitar, təşkilati və digər 
təxirəsalınmaz məsələlərin mərkəzləşdirilmiş qaydada həlli, eləcə də bu sahədə 
fəaliyyətin əlaqələndirilməsi məqsədilə Azərbaycan Respublikası Prezidentinin 
müvafiq Sərəncamına əsasən, Azərbaycan Respublikası Prezidentinin 
Administrasiyasının rəhbəri Samir Nuriyevin sədrliyi ilə Əlaqələndirmə 
Qərargahı yaradılıb. Qərargahın tərkibində İdarələrarası Mərkəz və müvafiq 
sahələr üzrə İşçi qruplar fəaliyyət göstərir. 

Azərbaycan Respublikası Nazirlər Kabinetinin Qərarı
№ 19     Bakı şəhəri, 29 yanvar 2021-ci il

“Bakı şəhər Baş Səhiyyə İdarəsinin tabeliyində 
yaradılmış xüsusi ambulator tibb məntəqələrində 
yeni növ koronavirus (COVID-19) infeksiyasına 
yoluxmuş xəstələrə ambulator-poliklinik yardım 
göstərən tibb işçilərinin əməkhaqlarına müddətli 
əlavənin müəyyən edilməsi barədə” Azərbaycan 
Respublikası Nazirlər Kabinetinin 2020-ci il 23 iyul 
tarixli 262 nömrəli Qərarında dəyişiklik edilməsi 
haqqında

“Yeni növ koronavirus (COVID-19) infeksiyası 
ilə mübarizə tədbirlərində iştirak edən tibb işçilərinin 
sosial müdafiəsinin gücləndirilməsi haqqında” 
Azərbaycan Respublikası Prezidentinin 2020-ci il 18 
mart tarixli 1947 nömrəli Sərəncamına uyğun olaraq 
Azərbaycan Respublikasının Nazirlər Kabineti 
qərara alır:

“Bakı şəhər Baş Səhiyyə İdarəsinin tabeliyində 
yaradılmış xüsusi ambulator tibb məntəqələrində 
yeni növ koronavirus (COVID-19) infeksiyasına 
yoluxmuş xəstələrə ambulator-poliklinik yardım 
göstərən tibb işçilərinin əməkhaqlarına müddətli 
əlavənin müəyyən edilməsi barədə” Azərbaycan 
Respublikası Nazirlər Kabinetinin 2020-ci il 23 iyul 
tarixli 262 nömrəli Qərarının (Azərbaycan Respub-
likasının Qanunvericilik Toplusu, 2020, № 7, maddə 
992; Azərbaycan Respublikası Nazirlər Kabinetinin 
2020-ci il 27 noyabr tarixli 461 nömrəli Qərarı) 2-ci 
hissəsində “yanvarın 1-dək” sözləri “martın 31-dək” 
sözləri ilə əvəz edilsin.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 20     Bakı şəhəri, 29 yanvar 2021-ci il

“Startapın müəyyən olunması meyarları”nın 
təsdiq edilməsi barədə

“Azərbaycan Respublikasının Vergi 
Məcəlləsində dəyişiklik edilməsi haqqında” 
Azərbaycan Respublikasının 2018-ci il 30 noyabr 
tarixli 1356-VQD nömrəli Qanununun tətbiqi və 
“Azərbaycan Respublikası Vergi Məcəlləsinin təsdiq 
edilməsi, qüvvəyə minməsi və bununla bağlı hüquqi 
tənzimləmə məsələləri haqqında” Azərbaycan 
Respublikası Qanununun və bu Qanunla təsdiq 
edilmiş Azərbaycan Respublikası Vergi Məcəlləsinin 
tətbiq edilməsi barədə” Azərbaycan Respublika-
sı Prezidentinin 2000-ci il 30 avqust tarixli 393 
nömrəli Fərmanında dəyişiklik edilməsi haqqında” 
Azərbaycan Respublikası Prezidentinin 2018-ci il 
20 dekabr tarixli 414 nömrəli Fərmanının 1.1.4-

cü yarımbəndinin icrasını təmin etmək məqsədilə 
Azərbaycan Respublikasının Nazirlər Kabineti 
qərara alır:

1. “Startapın müəyyən olunması meyarları” 
təsdiq edilsin (əlavə olunur).

2. Bu Qərarda dəyişiklik Azərbaycan Respub-
likası Prezidentinin 2002-ci il 24 avqust tarixli 772 
nömrəli Fərmanı ilə təsdiq edilmiş “İcra hakimiyyəti 
orqanlarının normativ hüquqi aktlarının hazırlanması 
və qəbul edilməsi qaydası haqqında Əsasnamə”nin 
2.6-1-ci bəndinə uyğun edilə bilər.

3. Azərbaycan Respublikasının İqtisadiyyat Na-
zirliyi bu Qərardan irəli gələn məsələləri həll etsin.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 21     Bakı şəhəri, 29 yanvar 2021-ci il

“İnnovativ layihələrin ictimaiyyət üçün açıq 
reyestrinin aparılması və “Startap” pasportunun 
verilməsi Qaydaları”nın təsdiq edilməsi haqqında

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

1. “İnnovativ layihələrin ictimaiyyət üçün açıq 
reyestrinin aparıl-ması və “Startap” pasportunun 
verilməsi Qaydaları” təsdiq edilsin (əlavə olunur).

2. Bu Qərarda dəyişiklik Azərbaycan Respubli-
kası Preziden-tinin 2002-ci il 24 avqust tarixli 772 
nömrəli Fərmanı ilə təsdiq edilmiş “İcra hakimiyyəti 
orqanlarının normativ hüquqi aktlarının hazırlanması 
və qəbul edilməsi qaydası haqqında Əsasnamə”nin 
2.6-1-ci bəndinə uyğun edilə bilər.

Əli ƏSƏDOV 
Azərbaycan Respublikasının Baş naziri

Azərbaycan Respublikası Nazirlər Kabinetinin Qərarı
№ 24     Bakı şəhəri, 30 yanvar 2021-ci il

Vətən müharibəsi iştirakçılarına “Müharibə 
veteranı” adının verilməsi işinin təşkili üzrə 
Komissiyanın yaradılması barədə

Azərbaycan Respublikası Konstitusiyasının 119-
cu maddəsinin səkkizinci abzasını rəhbər tutaraq, 
Azərbaycan Respublikasının Nazirlər Kabineti 
qərara alır:

1. Vətən müharibəsi iştirakçılarına “Müharibə 
veteranı” adının verilməsi işinin təşkili üzrə 
aşağıdakı tərkibdə Komissiya yaradılsın:

Komissiyanın sədri
Yaqub Eyyubov - Azərbaycan Respublikası Baş 

nazirinin birinci müavini
Komissiya sədrinin müavini

Azərbaycan Respublikası Nazirlər Kabineti 
Aparatının Təhlükəsizlik, müdafiə və səfərbərlik 
şöbəsinin müdiri

Komissiyanın üzvləri:
Azərbaycan Respublikası müdafiə nazirinin 

müavini
Azərbaycan Respublikası daxili işlər nazirinin 

müavini
Azərbaycan Respublikası fövqəladə hallar 

nazirinin müavini
Azərbaycan Respublikası ədliyyə nazirinin 

müavini
Azərbaycan Respublikası maliyyə nazirinin 

müavini
Azərbaycan Respublikası əmək və əhalinin 

sosial müdafiəsi nazirinin müavini

Azərbaycan Respublikası səhiyyə nazirinin 
müavini

Azərbaycan Respublikası Dövlət Sərhəd 
Xidmətinin rəisinin müavini

Azərbaycan Respublikası Dövlət Təhlükəsizliyi 
Xidmətinin rəisinin müavini

Azərbaycan Respublikası Xarici Kəşfiyyat 
Xidmətinin rəisinin müavini

Azərbaycan Respublikası Prezidentinin 
Təhlükəsizlik Xidmətinin rəisinin müavini

Azərbaycan Respublikasının Səfərbərlik və 
Hərbi Xidmətə Çağırış üzrə Dövlət Xidmətinin 
rəisinin müavini.

2. Komissiyaya tapşırılsın ki, Vətən müharibəsi 
iştirakçılarına “Müharibə veteranı” adının 
verilməsi üçün müharibə iştirakçılarının siyahısını 
müəyyən etsin və müvafiq təkliflərini Azərbaycan 
Respublikasının Nazirlər Kabinetinə təqdim etsin.

3. Müəyyən edilsin ki:
3.1. Vətən müharibəsi iştirakçılarına 

qanunvericiliyə uyğun olaraq “Müharibə veteranı” 
adı Komissiyanın müəyyən etdiyi siyahı nəzərə 
alınmaqla verilir; 

3.2. Komissiya öz fəaliyyətinə müstəqil 
ekspertləri və mütəxəssisləri qanunvericiliklə 
müəyyən edilmiş qaydada cəlb edə və işçi qruplar 
yarada bilər.

Əli ƏSƏDOV 
Azərbaycan Respublikasının Baş naziri

Azərbaycan Respublikası Prezidentinin “Azərbaycan Respublikasında Ümumdünya Mədəniyyətlərarası Dialoq Forumunun təşkili 
barədə” 2011-ci il 27 may tarixli 432 nömrəli, “Hərbi vəzifə və hərbi xidmət haqqında” Azərbaycan Respublikası Qanununun 

tətbiqi və “Azərbaycan Respublikasının Səfərbərlik və Hərbi Xidmətə Çağırış üzrə Dövlət Xidməti haqqında Əsasnamə”nin təsdiqi 
barədə” 2012-ci il 13 fevral tarixli 593 nömrəli, “Yerli icra hakimiyyətləri haqqında Əsasnamə”nin təsdiq edilməsi barədə” 2012-ci il 
6 iyun tarixli 648 nömrəli, “Azərbaycan Respublikasının Miqrasiya Məcəlləsinin təsdiq edilməsi, qüvvəyə minməsi və bununla bağlı 

hüquqi tənzimləmə haqqında” Azərbaycan Respublikasının 2013-cü il 2 iyul tarixli 713-IVQ nömrəli Qanununun tətbiqi barədə” 
2013-cü il 8 iyul tarixli 938 nömrəli, “Bakı Xoreoqrafiya Akademiyasının Nizamnaməsi”nin təsdiq edilməsi haqqında” 2014-cü il 

26 dekabr tarixli 432 nömrəli, “Tikinti işlərinin dayandırılması Qaydası”nın təsdiq edilməsi haqqında” 2015-ci il 22 may tarixli 533 
nömrəli, “Azərbaycan Turizm və Menecment Universitetinin Nizamnaməsi”nin təsdiq edilməsi haqqında” 2015-ci il 21 dekabr tarixli 

710 nömrəli, “İnvestisiyaların təşviqi ilə bağlı əlavə tədbirlər haqqında” 2016-cı il 18 yanvar tarixli 745 nömrəli və “Azərbaycan 
Respublikası İnzibati Xətalar Məcəlləsinin təsdiq edilməsi haqqında” Azərbaycan Respublikasının 2015-ci il 29 dekabr tarixli 96-VQ 

nömrəli Qanununun tətbiqi barədə” 2016-cı il 15 fevral tarixli 795 nömrəli fərmanlarında dəyişiklik edilməsi haqqında 

Azərbaycan Respublikası Prezidentinin Fərmanı
Azərbaycan Respublikası Konstitusiyasının 109-cu 

maddəsinin 32-ci bəndini rəhbər tutaraq, “Azərbaycan 
Respublikası Mədəniyyət Nazirliyinin fəaliyyətinin təmin 
edilməsi haqqında” Azərbaycan Respublikası Prezidentinin 
2018-ci il 6 iyun tarixli 119 nömrəli Fərmanının icrasını 
təmin etmək məqsədilə qərara alıram: 

1. “Azərbaycan Respublikasında Ümumdünya 
Mədəniyyətlərarası Dialoq Forumunun təşkili barədə” 
Azərbaycan Respublikası Prezidentinin 2011-ci il 27 may 
tarixli 432 nömrəli Fərmanının (Azərbaycan Respublika-
sının Qanunvericilik Toplusu, 2011, № 5, maddə 383) 2-ci 
hissəsindən “və Turizm” sözləri çıxarılsın.

2. “Hərbi vəzifə və hərbi xidmət haqqında” Azərbaycan 
Respublikası Qanununun tətbiqi və “Azərbaycan Res-
publikasının Səfərbərlik və Hərbi Xidmətə Çağırış üzrə 
Dövlət Xidməti haqqında Əsasnamə”nin təsdiqi barədə” 
Azərbaycan Respublikası Prezidentinin 2012-ci il 13 fevral 
tarixli 593 nömrəli Fərmanının (Azərbaycan Respublikası-
nın Qanunvericilik Toplusu, 2012, № 2, maddə 82; 2015, 
№ 2, maddə 138, № 7, maddə 831, № 11, maddə 1320; 
2016, № 6, maddə 1034, № 10, maddə 1612; 2017, № 12 
(I kitab), maddələr 2282, 2294; 2018, № 11, maddə 2258; 
2019, № 5, maddə 847; 2020, № 7, maddə 878, Azərbaycan 
Respublikası Prezidentinin 2020-ci il 17 noyabr tarixli 1180 
nömrəli Fərmanı) 5.9-cu bəndindən “və Turizm” sözləri 
çıxarılsın.

3. Azərbaycan Respublikası Prezidentinin 2012-ci il 
6 iyun tarixli 648 nömrəli Fərmanı (Azərbaycan Respub-
likasının Qanunvericilik Toplusu, 2012, № 6, maddə 542; 
2013, № 1, maddə 29, № 2, maddə 117, № 3, maddə 246, 
№ 8, maddə 909, № 10, maddə 1155, № 12, maddə 1514; 
2014, № 5, maddələr 477, 487, № 9, maddə 1027, № 12, 
maddə 1577; 2015, № 3, maddə 271, № 9, maddə 1005, № 
11, maddə 1322, № 12, maddə 1448; 2016, № 2 (II kitab), 
maddə 273, № 5, maddələr 859, 864, № 8, maddə 1384, 
№ 9, maddə 1464, № 10, maddə 1647, № 11, maddə 1835; 
2017, № 3, maddə 353, № 4, maddə 545, № 5, maddə 
807, № 8, maddə 1521, № 10, maddə 1797; 2018, № 2, 
maddələr 191, 215, № 3, maddə 427, № 4, maddə 659, № 7 
(I kitab), maddə 1462, № 10, maddə 2017, № 12 (I kitab), 
maddələr 2538, 2596; 2019, № 3, maddə 406, № 4, maddə 
655, № 5, maddələr 820, 826, 848, 852, 857, № 6, maddə 
1037, № 12, maddə 1936; 2020, № 1, maddə 7, № 8, 
maddə 1039; Azərbaycan Respublikası Prezidentinin 2020-
ci il 29 oktyabr tarixli 1169 nömrəli Fərmanı) ilə təsdiq 
edilmiş “Yerli icra hakimiyyətləri haqqında Əsasnamə”nin 
3.11.5-1-ci və 3.12.7-ci yarımbəndlərindən “və Turizm” 
sözləri çıxarılsın.

4. “Azərbaycan Respublikasının Miqrasiya 
Məcəlləsinin təsdiq edilməsi, qüvvəyə minməsi və bununla 
bağlı hüquqi tənzimləmə haqqında” Azərbaycan Respubli-
kasının 2013-cü il 2 iyul tarixli 713-IVQ nömrəli Qanu-

nunun tətbiqi barədə” Azərbaycan Respublikası Prezi-
dentinin 2013-cü il 8 iyul tarixli 938 nömrəli Fərmanının 
(Azərbaycan Respublikasının Qanunvericilik Toplusu, 
2013, № 7, maddə 803; 2014, № 9, maddə 1050, № 11, 
maddələr 1382, 1413, № 12, maddə 1588; 2015, № 10, 
maddə 1121; 2016, № 6, maddələr 1020, 1044, № 11, 
maddə 1827; 2018, № 7 (I kitab), maddə 1476; 2019, № 7, 
maddə 1240; 2020, № 6, maddə 703) 5.17-2-ci bəndindən 
“və Turizm” sözləri çıxarılsın.

5. Azərbaycan Respublikası Prezidentinin 2014-cü il 
26 dekabr tarixli 432 nömrəli Fərmanı (Azərbaycan Res-
publikasının Qanunvericilik Toplusu, 2014, № 12, maddə 
1585; 2016, № 7, maddə 1250, № 11, maddə 1803; 2017, 
№ 5, maddələr 789, 802, № 7, maddə 1366; 2018, № 4, 
maddə 697; 2019, № 3, maddə 402, № 5, maddə 856, № 
7, maddə 1230; 2020, № 2, maddə 103, № 6, maddə 698, 
№ 7, maddə 868) ilə təsdiq edilmiş “Bakı Xoreoqrafiya 
Akademiyasının Nizamnaməsi”ndə aşağıdakı dəyişikliklər 
edilsin:

5.1. 1.3-cü bənddən, 4.7.7-ci yarımbənddən və 8.2-ci 
bənddən “və Turizm” və “və turizm” sözləri çıxarılsın;

5.2. 1.4-cü, 1.7-ci bəndlərdən, 3.1.10-cu, 3.1.11-ci, 
3.2.9-cu yarımbəndlərdən, 4.2-ci bənddən, 4.7.6-cı, 4.7.9-
cu, 4.9.3-cü yarımbəndlərdən, 6.3-cü bəndin dördüncü 
cümləsindən, 6.23-cü, 7.7-ci, 8.4-cü, 9.1-ci bəndlərdən və 
10-cu hissədən “və Turizm” sözləri çıxarılsın;

5.3. 4.3-cü bəndin ikinci cümləsindən, 4.5-ci (hər iki 
halda) bənddən və 4.9.1-ci yarımbənddən “və turizm” 
sözləri çıxarılsın.

6. Azərbaycan Respublikası Prezidentinin 2015-ci il 22 
may tarixli 533 nömrəli Fərmanı (Azərbaycan Respublika-
sının Qanunvericilik Toplusu, 2015, № 5, maddə 539; 2017, 
№ 4, maddə 547; 2018, № 7 (I kitab), maddə 1462, № 11, 
maddə 2240; 2019, № 5, maddə 825) ilə təsdiq edilmiş “Ti-
kinti işlərinin dayandırılması Qaydası”nın 4.2-ci və 4.3-cü 
bəndlərindən “və Turizm” sözləri çıxarılsın.

7. Azərbaycan Respublikası Prezidentinin 2015-ci il 21 
dekabr tarixli 710 nömrəli Fərmanı (Azərbaycan Respub-
likasının Qanunvericilik Toplusu, 2015, № 12, maddə 
1464; 2016, № 11, maddə 1803; 2017, № 5, maddələr 
791, 802, № 7, maddə 1369; 2018, № 4, maddə 699; 2019, 
№ 3, maddə 402, № 5, maddə 856; 2020, № 2, maddə 
103, № 6, maddə 698, № 7, maddə 868) ilə təsdiq edil-
miş “Azərbaycan Turizm və Menecment Universitetinin 
Nizamnaməsi”ndə aşağıdakı dəyişikliklər edilsin:

7.1. 1.1-ci, 1.3-cü (hər iki halda), 1.4-cü, 1.8-ci 
bəndlərdə, 2.1.13-cü, 2.2.11-ci yarımbəndlərdə, 3.3-cü 
bənddə, 3.7.6-cı, 3.7.9-cu yarımbəndlərdə, 3.12-ci bəndin 
birinci cümləsində, 6.8-ci, 7.4-cü, 8.1-ci bəndlərdə və 9-cu 
hissədə ismin müvafiq hallarında “Mədəniyyət və Turizm 
Nazirliyi” sözləri ismin müvafiq hallarında “Dövlət Turizm 
Agentliyi” sözləri ilə əvəz edilsin;

7.2. 1.6-cı bənddə, 3.7.7-ci yarımbənddə və 7.2-ci 
bənddə ismin müvafiq hallarında “Mədəniyyət və Turizm 
Nazirliyi” sözləri “Dövlət Turizm Agentliyi” sözləri ilə, 
ismin müvafiq hallarında “mədəniyyət və turizm naziri” 
sözləri “Dövlət Turizm Agentliyinin sədri” sözləri ilə əvəz 
edilsin;

7.3. 3.5-ci, 3.6-cı bəndlərdə, 3.10-cu bəndin birinci 
cümləsində və 3.20-ci bəndin ikinci cümləsində ismin 
müvafiq hallarında “mədəniyyət və turizm naziri” sözləri 
ismin müvafiq hallarında “Dövlət Turizm Agentliyinin 
sədri” sözləri ilə əvəz edilsin.

8. Azərbaycan Respublikası Prezidentinin 2016-cı il 18 
yanvar tarixli 745 nömrəli Fərmanı (Azərbaycan Respubli-
kasının Qanunvericilik Toplusu, 2016, № 1, maddə 67, № 
9, maddə 1462; 2017, № 1, maddə 65, № 7, maddə 1374) 
ilə təsdiq edilmiş “İnvestisiya təşviqi sənədinin verilməsi 
Qaydası”nın 5-1-ci hissəsində “Mədəniyyət və Turizm 
Nazirliyinin” sözləri “Dövlət Turizm Agentliyinin” sözləri 
ilə əvəz edilsin.

9. “Azərbaycan Respublikası İnzibati Xətalar 
Məcəlləsinin təsdiq edilməsi haqqında” Azərbaycan Res-
publikasının 2015-ci il 29 dekabr tarixli 96-VQ nömrəli 
Qanununun tətbiqi barədə” Azərbaycan Respublikası 
Prezidentinin 2016-cı il 15 fevral tarixli 795 nömrəli 
Fərmanının (Azərbaycan Respublikasının Qanunvericilik 
Toplusu, 2016, № 2 (II kitab), maddə 259, № 3, maddə 
460, № 4, maddə 670, № 6, maddələr 1025, 1063, № 7, 
maddə 1272, № 9, maddə 1468, № 10, maddələr 1614, 
1638; 2017, № 2, maddələr 176, 202, № 3, maddə 351, № 
4, maddələr 530, 537, № 6, maddə 1101, № 7, maddələr 
1314, 1346, № 8, maddə 1521, № 9, maddə 1637, № 10, 
maddələr 1788, 1798, № 11, maddələr 2003, 2027, № 12 
(I kitab), maddələr 2290, 2320; 2018, № 1, maddə 36, № 
2, maddələr 198, 201, № 3, maddələr 418, 428, 443, 445, 
№ 5, maddələr 914, 918, 926, 955, № 6, maddələr 1225, 
1234, № 7 (I kitab), maddələr 1465, 1477, 1494, 1504, № 
8, maddələr 1678, 1697, № 9, maddə 1840, № 11, maddələr 
2244, 2256, 2273, 2289, № 12 (I kitab), maddələr 2541, 
2566, 2573, 2610; 2019, № 1, maddələr 52, 68, № 3, 
maddə 426, № 4, maddələr 602, 630, № 5, maddələr 825, 
846, 852, № 6, maddələr 1035, 1046, № 8, maddələr 1395, 
1401, № 11, maddə 1700; 2020, № 3, maddələr 238, 240, 
241, № 5, maddələr 540, 564, № 6, maddələr 691, 709, № 
7, maddələr 863, 880, 884, № 8, maddələr 1027, 1032, № 
9, maddə 1155: Azərbaycan Respublikası Prezidentinin 
2020-ci il 24 noyabr tarixli 1190 nömrəli Fərmanı) 4.23-cü, 
4.46-cı, 5.13-cü, 5.14-cü, 5.37-ci bəndlərindən “və Turizm” 
sözləri çıxarılsın.

İlham ƏLİYEV  
Azərbaycan Respublikasının Prezidenti

Bakı şəhəri, 29 yanvar 2021-ci il

Ağdamda Türkiyə-Rusiya Birgə Monitorinq Mərkəzi açılıb 

AZƏRTAC-ın bölgə 
müxbiri xəbər verir ki, açılış 
mərasimində Azərbaycanın 
müdafiə naziri Zakir Həsənov, 
Türkiyə milli müdafiə nazirinin 
müavini Yunus Əmrə Karaos-
manoğlu və Rusiya müdafiə 
nazirinin müavini Aleksandr 
Fomin iştirak ediblər.

Mərkəzdə yaradılan 
şəraitlə tanışlıqdan sonra 
Azərbaycan, Türkiyə və 
Rusiyanın dövlət himnləri 
səsləndirilib. 

Açılış mərasimində çıxış 
edən müdafiə naziri Zakir 
Həsənov qeyd edib ki, Prezi-
dent İlham Əliyevin rəhbərliyi 
ilə 44 gün davam edən Vətən 
müharibəsi Azərbaycanın 
tam qələbəsi və ərazi bü-
tövlüyünün bərpası ilə başa 
çatıb. Azərbaycan və Rusiya 
prezidentləri, Ermənistanın 
baş naziri tərəfindən imza-
lanmış üçtərəfli bəyanatla 
atəşkəs rejiminə nail olunub 
və 30 ilə yaxın davam edən 
münaqişəyə son qoyulub. 

“2020-ci il noyabrın 11-də 
Rusiya və Türkiyənin müdafiə 
nazirləri arasında imzala-
nan atəşkəsə nəzarət üzrə 
Türkiyə-Rusiya Birgə Mo-
nitorinq Mərkəzinin yaradıl-
ması barədə memorandum 
xüsusi əhəmiyyət kəsb edir. 
Mərkəzin fəaliyyəti region-
da uzunmüddətli sülhün və 
təhlükəsizliyin bərqərar ol-
masına öz töhfəsini verəcək. 
Əminik ki, Mərkəzdə türk və 
rus həmkarlarımız arasında 
dost və işçi münasibətlər 
yaranacaq”, - deyə 
Azərbaycanın müdafiə naziri 
vurğulayıb. 

Rusiya-Türkiyə Birgə Mo-
nitorinq Mərkəzinin açılma-

sını sülhməramlı fəaliyyətdə 
mahiyyətcə yeni mərhələ 
adlandıran Rusiya müdafiə 
nazirinin müavini Aleksandr 
Fomin Türkiyə ilə qarşılıqlı 
fəaliyyət sahəsində böyük 
müsbət təcrübəyə malik 
olduqlarını bildirib.

O qeyd edib ki, atəşkəs 
rejiminə nəzarət üzrə Birgə 
Monitorinq Mərkəzinin yara-
dılması Rusiya və Türkiyənin 
Müdafiə nazirliklərinin sıx 
əməkdaşlığına və bölgədə 
sabit sülh üçün əlverişli 
şəraitin yaradılmasına xidmət 
edir: “Azərbaycan, bilavasitə 
dövlət başçısının rəhbərliyi ilə 
bu gözəl mərkəzin yaradıl-
ması və zəruri avadanlıqla 
təchiz olunması üçün çox 
böyük iş aparıb. Bu, bizim 
sülhməramlı fəaliyyətimizdə 
mahiyyətcə yeni mərhələdir”.

Rusiyanın Türkiyə ilə 
qarşılıqlı fəaliyyət sahəsində 
böyük müsbət təcrübəyə ma-
lik olduğunu vurğulayan Alek-
sandr Fomin bildirib ki, Suriya 
ərazisində münaqişədən son-
rakı nizamlama prosesində 

qarşılıqlı əməkdaşlıq buna 
gözəl nümunədir. 

Həm rusiyalı, həm də türk 
hərbçilərinə müraciət edən 
Aleksandr Fomin deyib: “Bu 
torpaqlarda sülhün bərqərar 
olması üçün bütün zəruri 
tədbirlərin nə dərəcədə 
sürətlə və etibarlı görülməsi 
indi sizdən asılıdır”. 

Türkiyə milli müdafiə 
nazirinin müavini Yunus 
Emre Karaosmanoğlu çıxış 
edərək, regionda sülh və 
sabitliyin Türkiyə, Rusiya və 
Azərbaycan prezidentlərinin 
səyləri və qətiyyətli iradələri 
ilə təmin olunduğunu diqqətə 
çatdırıb. Bildirib ki, son 
illərdə davam edən qlobal 
və regional proseslər Rusiya 
ilə əməkdaşlığımızla yanaşı, 
regional məsələlərin həllində 

dialoqun nə qədər mühüm 
əhəmiyyət kəsb etdiyini bir 
daha ortaya qoyub.

Türkiyənin həm ikitərəfli, 
həm də regional məsələlərdə 
Azərbaycan və Rusiya ilə 
nümayiş etdirdiyi həmrəyliyin 
Qafqazda sülh, sabitlik 
və inkişafın təmini üçün 
əhəmiyyətini vurğulayan 
Yunus Emre Karaosmanoğlu 
deyib: “Bu baxımdan Türkiyə-
Rusiya Birgə Monitorinq 
Mərkəzinin önəmi böyükdür. 
Birgə Monitorinq Mərkəzi 
vasitəsilə atəşkəsə nəzarəti 
lazımi şəkildə təmin edərək 
sabitliyin qorunmasına 
birlikdə töhfə verəcəyimizə 
inanırıq. Gələcəkdə bu 
əməkdaşlığın davam 
etməsinin faydalı olacağını 
düşünürəm”. 

O qeyd edib ki, Türkiyə 
və Rusiya əsgərləri birlikdə 
fəaliyyət göstərərək region-
da sülh və sabitliyin təmin 
edilməsi missiyasını yerinə 
yetirəcəklər. Mərkəz atəşkəs 
rejiminə əməl olunmasına 
nəzarət etmək, bu barədə 
məlumatlar və faktları topla-
maq, problemləri araşdırmaq, 
atəşkəsin qorunması ilə 
bağlı birgə tədbirlər görmək 
istiqamətində fəaliyyət 
göstərəcək.

Sonra ikitərəfli görüşlər 
keçirilib, Mərkəzin ərazisində 
ağac əkilib.

Qeyd edək ki, Monitorinq 
Mərkəzinin ümumi sahəsi 4 
hektara yaxındır. Ərazidə 65 
ədəd modul tipli xidməti, inzi-
bati və yaşayış otaqları var. 
Bütün otaqlar zəruri avadan-
lıqlar, su, elektrik və istiliklə 
təmin olunub. Burada hər iki 
tərəfin birgə istifadəsi üçün 
ümumi monitorinq mərkəzi, 
brifinq zalı, 100 nəfərlik 
yeməkxana, tibb məntəqəsi, 
camaşırxana, bərbər, dərzi, 
mağaza da var.

Ərazidə su stansiyası, 
transformator, generator, 
avtomobil dayanacağı, açıq 
havada iki idman şəhərciyi, 
eləcə də iki örtülü idman zalı, 
ərzaq və soyuducu anbarlar 
yerləşir.

Bütün əraziyə perimetr 
boyu hasar çəkilib, 4 ədəd 
müşahidə nəzarət qülləsi qu-
raşdırılıb, sutkalıq mühafizə 
təşkil olunub.

Şəxsi heyətin istirahətinin 
təşkili üçün zəruri avadanlıqla 
tam təmin edilmiş otaqlar da 
hazırlanıb.

Mərkəzin mühafizəsi 
Azərbaycan Ordusunun hərbi 
qulluqçuları tərəfindən həyata 
keçirilir.

Monitorinq mərkəzinin 
türkiyəli şəxsi heyətinə gene-
ral-mayor Abdullah Katırcı, 
rusiyalı şəxsi heyətinə isə 
general-mayor Viktor Fedo-
renko rəhbərlik edir.

 � Ermənistan işğalından azad olunmuş 
Ağdam rayonunun ərazisində inşa edilən 
Türkiyə-Rusiya Birgə Monitorinq Mərkəzinin 
yanvarın 30-da açılış mərasimi keçirilib.  
Mərkəzin əsas məqsədi Azərbaycan və 
Rusiya prezidentləri, Ermənistan baş naziri 
tərəfindən imzalanmış üçtərəfli bəyanatın 
bəndlərinin və əldə olunmuş razılaşmaların 
yerinə yetirilməsinə nəzarət etməkdir.

